
 

 

ⵉⵙⵡⵓⵜⵜⵙ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴰⵏⵄⴰⵕ ⴰⵎⴳⵔⵓ ⴰⴼⴰⴷ ⴰⴷ 

ⵜⵜⵓⵙⵖⵉⵡⵙⵏ ⵜⵜⵓⵙⴱⵓⵖⵍⵓⵏ ⵉⵏⴰⴳⵔⴰⵡⵏ ⵏ ⵓⴼⵓⵍⵍⵙ ⴰⵎⴳⵓⵔⴰⵏ ⵙ ⵓⵎⵙⴰⵙⴰ ⴰⴽⴷ 

ⵜⵎⵢⴰⴷⴰⵙⵜ ⵉⴱⴷⴷⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ 

 

 
“ⵉⵙⵡⵓⵜⵜⵙ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵉⴳⵉ ⵏ ⵓⵏⵄⴰⵕ ⴰⵎⴳⵔⵓ ⴰⴼⴰⴷ ⴰⴷ ⵢⵉⵍⵉ 

ⵓⴼⵓⵍⵍⵙ ⴰⵎⵙⵜⴳⴳⴰⵔ ⴷ ⴰⵖⴰⵔⴰⵏ ⵉⵏⵏⴰⵍⵏ ⵅⴼ ⵢⴰⵜ ⵜⵎⵢⴰⴷⴰⵙⵜ ⵉⴱⴷⴷⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ  

(HUMAN RIGHTS BY DESIGN)." 

ⵉⴷⴷⴰ ⴷ ⵎⴰⵢⴰ ⵏⵏ ⴳ ⵜⴳⵓⵔⵉ ⵏ ⵓⵏⴼⵍⵓⵙ ⴰⵎⴰⵜⴰⵢ, ⵎⴰⵙⵙ ⵎⵓⵏⵉⵔ ⴱⵏⵚⴰⵍⵃ, ⵙ ⵜⵎⵍⴷⴰ ⵏ ⵓⵕⵥⵥⵓⵎ 

ⵏ ⵓⴷⵡⴰⵍ ⴰⵏⴰⵎⵓⵔ ⵅⴼ “ⴰⵙⵎⵔⵙ ⴷ ⵓⵙⴱⵓⵖⵍⵓ ⴰⵎⵙⵜⴳⴳⴰⵔ ⵏ ⵓⴼⵓⵍⵍⵙ ⴰⵎⴳⵓⵔⴰⵏ ⴳ ⵍⵎⵖⵔⵉⴱ, 

ⵖⵔ ⵢⴰⵏ ⵉⵥⵕⵉ ⵉⵛⵛⴰⵕⵏ ⴷ ⴰⵖⵣⵓⵔⴰⵏ” ⵏⵏⵉ ⵜⵙⵏⵎⴰⵍⴰ ⵜⵎⴰⵡⴰⵙⵜ ⵏ ⵓⵎⵓⵜⵜⵉ ⴰⵎⵓⵟⵟⵓⵏ ⴷ ⵓⵙⵏⴰⵎ ⵏ 

ⵜⵎⵙⵙⵓⴳⵓⵔⵜ ⵙ ⵓⵎⵢⴰⵡⴰⵙ ⴰⴽⴷ ⵜⵎⴰⴷⴷⴰⵙⵜ ⵏ ⵢⵓⵏⵉⵙⴽⵓ, ⵉⵙⴷⴷⵉⴷ ⵎⴰⵙ ⴷ “ⵎⴰⴷ ⴰⵖ 

ⵉⴳⴰⵏ ⴰⵏⵣⴳⵓⵎ, ⵏⴽⴽⵯⵏⵉ ⵏⵏⵉ ⵉⴳⴰⵏ ⵉⵎⵏⵣⴰⵖⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ ⵉⴳⴰ ⵜ ⵜⴰⵏⴼⵔⵓⵜ ⵏ ⵡⴰⵔ ⵜⵉⵕⵥⵉ 

ⵏ ⵉⵅⴰⵡⴰⵔⵉⵣⵎⵏ ⴷ ⵜⴰⵜⵉⴽⵏⵓⵍⵓⵊⵉⵜ ⵉⴱⴷⴷⵏ ⵅⴼ ⵉⵏⴰⴳⵔⴰⵡⵏ ⵏ ⵓⴼⵓⵍⵍⵙ ⴰⵎⴳⵓⵔⴰⵏ ⵏ ⵉⵣⵔⴼⴰⵏ ⵏ 

ⵓⴼⴳⴰⵏ ⴷ ⵓⵡⵇⵇⵔ ⵏ ⵜⴷⵔⴼⵉ ⵏ ⵜⵎⵙⴽⵔⵜ ⴷ ⵓⵙⵜⴰⵢ ⴱⵍⴰ ⴰⵙⵡⴰⵍⴰ ⴷ ⵜⴽⵏⴷⴰⵡⵜ ⴷ ⵓⴼⵔⴰⴳ ⵏ 

ⵜⵥⵍⴰⵢⵜ ⴷ ⵡⴰⵔ ⴰⵙⴷⵓⵙ ⵏ ⵜⵡⵉⵍⴰⵜⵉⵏ ⵏ ⵓⵙⵏⵓⵃⵢⵓ ⴷ ⵜⵡⵍⴰⴼⵉⵏ ⵜⵉⵎⴷⵢⴰⵜⵉⵏ.”... 

ⵉⵙⵉⵙⴼⵉⵡ ⵎⴰⵙⵙ ⴱⵏⵚⴰⵍⵃ ⴳ ⵓⵏⵎⵓⵇⵇⴰⵔ ⴰⴷ, ⵏⵏⵉ ⵉⵜⵜⵓⵙⵏⵎⴰⵍⴰⵏ ⴰⵙⵙ ⵏ ⵓⵢⵏⴰⵙ 23 ⴽⵟⵓⴱⵕ 

2023, ⵎⴰⵙ ⴷ ⵉⵙⵙⴰⴼⵖ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ ⴷⵓⵊⴰⵏⴱⵉⵔ 2022 ⵢⴰⵜ 

ⵜⵏⵜⴰⵎⵜ ⵜⴰⵎⴳⵔⵓⵜ ⴳ ⵍⵍⴰⵏ 76 ⵏ ⵉⵙⵖⵍⴰⴼ ⴷ 10 ⵏ ⵉⵎⵏⵣⴰⵢⵏ ⵉⵏⵉⵍⴰⵏⵏ ⵉ ⵜⵖⴰⵔⵉⵡⵉⵏ ⵏ ⵓⴼⵓⵍⵍⵙ ⵏ 

ⵉⵣⵔⴼⴰⵏ ⵏ ⵓⴼⴳⴰⵏ ⴰⴼⴰⴷ ⴰⴷ ⵜⵜⵓⴼⵔⴰⴳⵏ ⵉⵣⵔⴼⴰⵏ ⵏ ⵓⴼⴳⴰⵏ, ⵉⵣⵎⵎⴻⵎ ⵎⴰⵙ ⵉⵣⴷⵉ ⵓⵙⴽⴽⵉⵏ ⵙ 

ⵜⵏⵜⴰⵎⵜ ⵜⵉⵙ ⴽⵕⴰⴹⵜ ⵏⵏⵉ ⴷ ⵜⵜⵙⴰⴼⵖ ⴽⵔⴰ ⵏ ⵜⵎⵔⵙⵍⵜ ⵜⴰⵏⴰⵎⵓⵔⵜ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ 

ⵓⵎⴰⴹⴰⵍ, ⴷ ⵉⵏⴳⵔ 250 ⵏ ⵜⵏⵜⴰⵎⵉⵏ ⵏⵏⵉ ⵜⵙⵖⵣⵏ ⵜⵎⴰⵍⴰⵍⵜ ⵜⴰⵎⴰⵜⵜⴰⵢⵜ ⴳ ⵓⵙⵡⵉⵔ ⴰⴳⵔⴰⵖⵍⴰⵏ ⴷ 

ⵜⵉⵙ ⵙⵏⴰⵜ ⴳ ⵓⵙⵡⵉⵔ ⵏ ⴰⵎⵏⵥⴰⵡ. 



ⵙⴳ ⵜⵙⴳⴰ ⵏⵏⵙ, ⵜⵙⵉⵙⴼⵉⵡ ⵜⵎⴰⵡⵙⴰⵙⵜ ⵜⵎⴰⵔⵉⵜ ⵉⵜⵜⵓⵙⵎⴰⴳⵍⵏ ⵙ ⵓⵎⵓⵜⵜⵉ ⴰⵎⵓⵟⵟⵓⵏ ⴷ 

ⵓⵙⵏⴰⵎ ⵏ ⵜⵎⵙⵙⵓⴳⵓⵔⵜ, ⵎⴰⵙⵙⴰ ⵖⵉⵜⴰ ⵎⵣⵣⵓⵔ, ⵎⴰⵙ ⵉⴳⴰ ⵍⵎⵖⵔⵉⴱ ⵢⴰⵜ ⵙⴳ ⵜⵎⵉⵣⴰⵔ 

ⵜⵉⵎⵣⵓⵔⴰ ⵏⵏⵉ ⵉⵙⵎⵀⴰⵍⵏ ⴰⵙⵖⵍⵏ ⵏ ⵜⵎⴰⴷⴷⴰⵙⵜ ⵉⵥⵍⵉⵏ ⵙ ⵜⵖⴰⵔⵉⵡⵉⵏ ⵏ ⵓⴼⵓⵍⵍⵙ ⴰⵎⴳⵓⵔⴰⵏ, ⵏⵏⵉ 

ⵉⵜⵜⵓⵙⵖⵣⵏⵏ ⴳ ⵜⴰⵎⴰ ⵏ ⵜⵙⵓⵜⵍⵜ 41 ⵏ ⵓⴱⵔⴳⵔⴰⵡ ⴰⵎⴰⵜⴰⵢ ⵏ ⵢⵓⵏⵉⵙⴽⵉ ⵉⵜⵜⵓⵙⵏⵎⴰⵍⴰⵏ ⴳ 

ⵏⵓⵡⴰⵏⴱⵉⵔ 2021 ⴳ ⴱⴰⵔⵉⵙ, ⵎⴽⴷⴰ ⵜⵓⵍⵍⵖ ⵙ ⵜⵙⵏⵜⴰⵢⵉⵏ ⵜⵉⵎⵏⴰⵡⴰⵢⵉⵏ ⵏⵏⵉ ⵉⵙⵙⵏ ⵍⵎⵖⵔⵉⴱ 

ⴳ ⵢⵉⴳⵔ ⴰⴷ, ⴰⵎ ⴰⵙⵔⵓⵙ ⵏ ⵡⴰⵎⵎⴰⵙⵏ ⵏ ⵓⵔⵣⵣⵓ ⴳ ⵢⵉⴳⵔ ⴳ ⵡⵊⴷⴰ ⴷ ⵕⵕⴱⴰⵟ ⴷ ⴼⴰⵙ ⴷ 

ⴱⵏⴳⵔⵉⵔ. ⵜⵉⵏⵉ ⵎⴰⵙ ⵉⵅⵚⵚⴰ ⴰⴷ ⵉⵜⵜⵡⴰⵙⵔⴰⵙ ⵢⴰⵏ ⵓⵏⴰⴳⵔⴰⵡ ⵉⵙⵡⴰⵍⴰⵏ ⴰⴼⵓⵍⵍⵙ ⴰⵎⴳⵓⵔⴰⵏ 

ⴰⴼⴰⴷ ⴰⴷ ⵉⴳ ⵜⴰⵎⵙⵙⵉⵍⵉⵜ ⵏ ⵓⵙⵏⴼⵍⵓⵍ ⴷ ⵜⴳⵎⵉ ⵜⴰⴷⴰⵎⵙⴰⵏⵜ ⴳ ⵜⴳⵍⴷⵉⵜ, ⵜⵉⵍⵉ ⵜⵣⵎⵔⵜ ⵏ 

ⵓⵙⴽⴰⵔ ⵏ ⵜⵏⵓⴼⴰ ⴷ ⵜⵙⵖⵏⵓⵜⵉⵏ ⴷ ⵉⴼⵓⴽⵙⵏ ⵉⵎⴰⵢⵏⵓⵜⵏ. 

 

ⵙⴳ ⵜⵙⴳⴰ ⵏⵏⵙ, ⵉⵙⵙⵎⵜⵔ ⵓⵏⵎⵀⴰⵍ ⵏ ⵓⵙⵉⵔⴰ ⴰⵙⴳⴰⵡⴰⵏ ⵏ ⵜⵎⴰⴷⴷⴰⵙⵜ ⵏ ⵜⵎⵜⵜⴰ ⵉⵎⵓⵏⵏ ⵉ 

ⵓⵙⴳⵎⵉ ⴷ ⵜⵎⴰⵙⵙⴰⵏⵜ ⴷ ⵜⵓⵙⵙⵏⴰ (ⵢⵓⵏⵉⵙⴽⵓ) ⵖ ⴷⴰⵔ ⵉⵡⴰⵏⴽⵏ ⵉⵎⵖⴰⵔⴱⵉⵢⵏ, ⵉⵔⵉⴽ ⴼⴰⵍⵜ, 

ⵎⴰⵙ ⵉⴳⴰ ⵓⵙⵖⵍⴼ ⵏ ⵢⵓⵏⵉⵙⴽⵓ ⵅⴼ ⵜⵖⴰⵔⵉⵡⵉⵏ ⵏ ⵓⴼⵓⵍⵍⵙ ⴰⵎⴳⵓⵔⴰⵏ ⴰⵙⴰⵜⵉ ⴰⵎⵣⵡⴰⵔⵓ ⴰⵏⴰⵡⴰⵢ 

ⴰⴳⵔⴰⵖⵍⴰⵏ ⵉⵏⵏⴰⵍⵏ ⵅⴼ ⵜⵖⴰⵔⵉⵡⵉⵏ ⴳ ⵓⵙⴱⵓⵖⵍⵓ ⴷ ⵓⵙⵎⵔⵙ ⵏ ⵓⴼⵓⵍⵍⵙ ⴰⵎⴳⵓⵔⴰⵏ, ⵉⵙⵉⵙⴼⵉⵡ 

ⵎⴰⵙ ⵉⴳⴰ ⵍⵎⵖⵔⵉⴱ ⵢⴰⵜ ⵙⴳ ⵜⵎⵉⵣⴰⵔ ⵜⵉⵎⵣⵡⵓⵔⴰ ⵏⵏⵉ ⵉⴱⵔⵔⵃⵏ ⵙ ⵓⵎⵙⴰⵙⴰ ⵏⵏⵙ ⵉⵕⵡⴰⵏ 

ⴰⴽⴷ ⵓⵙⵖⵍⴼ ⴰⴷ. 

ⵉⴼⵓⴽ ⴰⴷ ⵏⵙⵙⴽⵜⵉ ⵎⴰⵙ ⵙⵙⵓⵜⵍⵏⵜ ⵜⵡⵓⵔⵉⵡⵉⵏ ⵏ ⵓⴷⵡⴰⵍ ⴰⴷ, ⵏⵏⵉ ⵔⴰⴷ ⵉⴽⴽ ⵙⵉⵏ ⵡⵓⵙⵙⴰⵏ, 

ⵅⴼ ⵜⵓⴳⵜ ⵏ ⵉⵙⵏⵜⴰⵍ ⴷ ⵢⵓⵡⵉⵏ ⵙ ⵓⵎⴰⵜⴰ ⵅⴼ “ⵉⵣⵎⴰⵣ ⴷ ⵉⵏⴰⵥⴰⵕⵏ ⵏ ⵓⴼⵓⵍⵍⵙ ⴰⵎⴳⵓⵔⴰⵏ ⴳ 

ⵍⵎⵖⵔⵉⴱ”, “ⵜⵓⵙⵓⵔⵉⵏ ⵏ ⵜⴰⵜⵉⴽⵏⵓⵍⵓⵊⵉⵜ ⵏ ⵓⴼⵓⵍⵍⵙ ⴰⵎⴳⵓⵔⴰⵏ ⵅⴼ ⵉⵎⵣⴷⴰⵖⵏ” ⴷ “ⴰⴼⵓⵍⵍⵙ 

ⴰⵎⴳⵓⵔⴰⵏ ⴷ ⵜⴷⴰⵎⵙⴰ ⴷ ⵜⵓⵚⴽⵉⵡⵜ ⵜⴰⵏⴰⴷⴷⴰⵡⵜ. 

 

 

 


